
Surxondaryo viloyati Oʻzbekistonning nafaqat janubiy viloyati, balki tabiiy turistik 

resurslarga boy, mamlakatimizning oʻziga xos va istiqbolli sayyohlik yoʻnalishlaridan biridir. 

Oʻzining betakror tabiati, arxeologik va tarixiy madaniy resurslari bilan turizm sohasida katta 

salohiyatga ega. 

Viloyatning turizm salohiyati ancha yuqori, bu yerda 600 dan ziyod madaniy meros va 

turizm obyektlari bor[3]. 2022 yilning 8 oyida 128 ming 300 nafar chet ellik va 593 ming nafar 

mahalliy turistlar voha bilan yaqindan tanishdi. Mazkur sohaning eksport hajmi 21,6 million 

dollarga oshdi. 

Ayniqsa, ziyorat turizmini rivojlantirish borasida Al-Hakim at-Termiziy, Abu Iso Imom 

Termiziy, Sulton Saodat majmualari, Xoʻja Alouddin Attor, Mavlono Muhammad Zohid va Soʻfi 

Olloyor ziyoratgohlari boʻylab sayohatlar tashkil etish, ularga olib boruvchi yoʻl infratuzilmasini 

yaxshilash boʻyicha amalga oshirilayotgan chora-tadbirlar oʻzining samarasini bermoqda. 

Shuningdek, buddizm turizm yoʻnalishini rivojlantirish maqsadida Kampirtepa, 

Dalvarzintepa, Qoratepa, Fayoztepa va Zurmala yodgorliklariga xorijiy budda ziyoratchilarini 

jalb qilish va ularga qulayliklar yaratish uchun zarur infratuzilma yaratilmoqda. 

“Fayoz-tepa” muzeyi, “Sulton Saodat” yodgorlik-ibodat majmuasi, “Kampirtepa” 

arxeologik majmuasi, “Said otaliq” madrasasi, Hakim at-Termiziy maqbarasi, Sangardak 

sharsharasi, Teshik-tosh gʻori, Qirq Qiz qalasi kabi turizmning eng mashhur obyektlarini ochiq 

osmon ostidagi muzeylar deb atash mumkin. Diniy, tarixiy-madaniy, togʻ va ekstremal turizmni 

rivojlantirish uchun katta istiqbollar mavjudligi va zarur chora-tadbirlarni amalga oshirish 

zarurligini anglatadi. 

Biroq, turizmning anʼanaviy muammolaridan biri–turistik xizmatlarga boʻlgan talabning 

mavsumiyligi bilan boʻliq muammolarga duch kelishimiz mumkin. Mavsumiylik omili turizm 

sohasida ilmiy izlanishlar olib borayotgan koʻplab olimlarning tadqiqot obyekti hisoblanadi. 

Turizmda mavsumiylikni oʻrganishning xilma-xilligi ushbu toifani aniqlash boʻyicha turli nuqtai 

nazarlarni rivojlantirishga yordam beradi. 

Muayyan mintaqa uchun ushbu muammoni samarali hal qilish uchun qabul qilingan 

strategiyaning mavsumiylik omiliga nisbatan qiyosiy tahlilini oʻtkazish kerak. Bu har bir 

yoʻnalishning ijobiy va salbiy tomonlari mavjudligi bilan bogʻliq (1-jadval). 

 

1-jadval  

Turizmda mavsumiylik omilining ta’sirini kamaytirishning asosiy yo‘nalishlarini 

tahlili 

Т\р Ko‘rsatkichlar 

Mavsumiylikka munosabat 

Talabning mavsumiyligi 

bilan kurashish 

Talabning mavsumiyligini 

hisobga olgan holda 

1. Asosiy tadbirlar  Mintaqa uchun noan’anaviy 

turistik yo‘nalishlarini 

rivojlantirish 

Turistik tashkilotlarning 

jozibadorligini oshirish 

2. Mumkin 

bo‘lgan 

ijobiy natijalar 

Turistik resurslardan 

maksimal darajada  

foydalanish 

Qisqa muddatli yuqori 

mavsumlardan samarali 

foydalanish 

3. Mumkin 

bo‘lgan 

yo‘qotishlar 

An’anaviy turistik 

resurslarning jozibadorligini 

pasaytirish 

Turistik salohiyatlardan yetarli 

darajada foydalanilmaslikdan 

ko‘rilgan zararlar 

4. Strategiyadan 

foydalanish 

shartlari 

Istiqbolli turistik 

resurslarning mavjudligi 

Rivojlangan turizm 

resurslarining cheklanganligi 

 

Yuqoridagi jadvaldan koʻrinib turibdiki, turistik tashkilotning xatti-harakatlari 

strategiyasini tanlashda mavsumiylik omilining oʻzgarishi tufayli mumkin boʻlgan oqibatlarini 

baholash kerak. Mavsumiylik omilini oʻrganish shuni koʻrsatadiki, mamlakatning deyarli 

barcha hududlarida turistik faoliyatning barqaror rivojlanishi asosan turistik oqimlarning 

mavsumiyligiga bogʻliq. Bunday holatni Surxondaryo viloyati turizm sohasi misolida ham 

koʻrishimiz mumkin. 

2023-yili viloyatning Dalvarzintepa yodgorligida ochiq osmon muzeyini tashkil qilish 

boʻyicha ishlar boshlandi. Bu ishlarni davom ettirib, Boysunda dunyodagi eng chuqur 

gʻorlardan biri boʻlgan “Boybuloq”, neandertal odam qoldigʻi topilgan “Teshiktosh” va “Machay” 

gʻorlari, ellin madaniyati yodgorligi boʻlmish Uzundara qalʼasida ham tarixiy muzey tashkil 

etilishi rejalashtirilgan. Sheroboddagi qadimgi odam yashagan Xatak gʻori va Zarautsoy 

qoyatoshiga xorijiy olimlar ekspeditsiyasi yoʻlga qoʻyiladi[2]. 

Kelgusida “Samarqand – Kitob – Denov – Oltinsoy – Termiz” marshruti boʻylab 

“Naqshbandiya pirlari” turizm halqasi ochiladi. Viloyatda atigi 2,5 ming oʻringa ega 53 tagina 

mehmonxona bor, ularning yarmi Termiz shahrida joylashgan. Kelgusi yilda viloyatga 

sayyohlar oqimini 3 barobar oshirish reja qilinayotgani bois, Surxondaryo tadbirkorlariga 

mehmonxona qurishga “yulduzi”dan qatʼi nazar subsidiya berilishi belgilandi. 

Yil yakuniga qadar Sariosiyo aeroportida fuqaro aviatsiyasi faoliyatini tiklash, kelgusi 

yildan Sariosiyodan Samarqand va Toshkentga muntazam reyslarni yoʻlga qoʻyish, Termizdan 

Istanbul, Fargʻona, Buxoro va Xorazmga reyslarni koʻpaytirish topshirildi. Buyuk ipak yoʻli 

chorrahasida joylashgan Surxon vohasi Zarautsoy, Kampirtepa, Jarqoʻton, Sopollitepa, 

Dalvarzintepa kabi qadimiy obidalar, Boysuntogʻ tizmasidagi ajib tilsimli Gʻur-gʻurtepa gʻori, 

Sangardakning moʻjizaviy sharsharasi, Xoʻjamayxona, Omonxona shifobaxsh buloqlari va 

boshqa koʻplab moddiy va nomoddiy boyliklari bilan hamisha sayyohlar eʼtibori markazida 

boʻlgan. 

Viloyatda ekoturizmni rivojlantirish borasida qator ishlar amalga oshirilmoqda. 

Xususan, zamonaviy qulayliklarga ega mehmonxonalar, mehmon uylari va xostellarning 

koʻpchiligi viloyatning togʻli hududlarida joylashgan. Ayniqsa, Boysun, Denov, Sariosiyo hamda 

Sherobod tumanlarida ekoturizm yaxshi rivojlanmoqda. Sariosiyo tumanidagi “Toʻpalang” suv 

ombori hududida ekoturizm markazi tashkil etilgan. 

Turizm sohasida olib borilgan islohotlar natijasida oʻtgan 6 yil davomida viloyatda 

mehmonxonalar va boshqa xizmat koʻrsatish yoʻnalishida qiymati 597,1 mlrd soʻmga teng 

boʻlgan 118 ta loyiha amalga oshirilgan va 2 ming nafar aholining bandligi taʼminlangan. Aytish 

kerakki, bugungi kunda viloyatda 49 ta mehmonxona, 141 ta oilaviy mehmon uylari, 9 ta xostel, 

40 ta turistik toifaga kiruvchi transport vositalari ishlab turibdi. 

Tahlil qiladigan boʻlsak Surxondaryo viloyatida 2017 yilda turistlar tashrif buyuradigan 

atigi 48 ta turizm obyektlari mavjud boʻlgan boʻlsa, bugungi kunda obyektlar soni 116 ta (241,6 

%) ga yetkazildi. Mavjud 116 ta turizm obyektlaridan, Termiz shahrida 6 tasi, Jarkoʻrgon, 

Shoʻrchi va Denov tumanlarida 5 tadan, Boysun, Qumqoʻrgʻon, va Sariosiyo tumanlarida 4 tadan 

obʼyektlar joylashgan. Shuningdek, Termiz tumanida “Marvarid”, “Oksus”, “Eko turizm” 

maskanlari tashkil etildi. Buning natijasida turistlar uchun qulayliklar yaratilib, ularning viloyat 

hududida boʻlish kunlari 1 kundan — 3 kungacha oshirildi. Boysun tumani “Inkobod” mahallasi 

Omonxona qishlogʻida bugungi kunda 1 ta sogʻlomlashtirish markazi, 2 ta mehmonxona, 1 ta 

xostel va 20 dan ortiq oilaviy mehmon uylari faoliyat yuritmoqda[1]. 

2030-yilgacha boʻlgan davrda viloyatda turistlar tashrif buyuradigan yangi va yirik 

obʼyektlar sonini kamida 140 taga oshirish rejalashtirilgan. Shuningdek, Termiz shahri, Boysun, 

Sariosiyo, Denov, Sherobod va Oltinsoy tumanlarida mehmonxonalar soni 85 tadan 150 taga 

yetkaziladi. Mehmonxonalardagi oʻrinlar soni 6450 taga yetkaziladi. Bundan tashqari 

viloyatning togʻli hududlarida 25 ta xostellar va 200 dan ortiq oilaviy mehmon uylari tashkil 

etilishi va ulardagi oʻrinlar soni 2500 taga yetkazish rejalashtirilgan. Shu bilan birga viloyatning 

Termiz, Boysun, Sherobod, Sariosiyo va Oltinsoy tumanlarida dam olish va sogʻlomlashtirish 

markazlari quriladi. 

Sherobod tumanidagi Xoʻjaikon tuz gʻori atrofida tadbirkorlik subyektlarini jalb qilgan 

holda 2 ta sogʻlomlashtirish markazi tashkil etiladi. Bundan tashqari, turistlar doimiy tashrif 

buyuradigan Oltinsoy tumanidagi Xoʻjaipok bulogʻida 1 ta, Boysun tumanidagi Omonxona 

bulogʻi 1 ta, Sariosiyo tumanidagi Sangardak sharsharasi va Termiz tumanidagi Uchqizil koʻli 

atroflarida 1 tadan, jami 6 ta aholi uchun zamonaviy va arzon sogʻlomlashtirish va dam olish 

markazlari quriladi. Buning natijasida viloyatda tabiiy sogʻlomlashtirish markazlari soni 10 

taga yetkaziladi. Bunda birgina Boysun tumanining oʻzida tashabbuskor tadbirkorlar 

tomonidan qariyb 100 mlrd. Soʻm evaziga 2 ta yirik turizm kompleksi qurilishi rejalashtirilgan. 

Ushbu kompleksda mehmonxonalar, restoranlar, sogʻlomlashtirish markazlari va boshqa 

xizmat koʻrsatish markazlari quriladi. 

Yuqoridagilarni inobatga olib shuni aytishimiz mumkinki, Surxondaryo viloyatida 

turizmning rivojlanish imkoniyatlari hududning turistik taklifiga ijobiy taʼsir koʻrsatadi. Buning 

uchun zamonaviy turizm industriyasini yaratishni davlat tomonidan qoʻllab-quvvatlash hamda 

xalqaro turizm biznesining rivojlanishiga va zamonaviy turizm bozori sharoitida hududlar 

turizm iqtisodiyotining integratsiyasiga yaqinlashganda innovatsion ishlanmalarni yaratish, 

ragʻbatlantirish va birlashtirish lozim. Innovatsion rivojlanish raqamli iqtisodiyotda hududlar 

turizm industriyasini rivojlantirish uchun tashqi va ichki (institutsional) makonda qulay shart-

sharoitlarni yaratishda namoyon boʻlishi kerak. Zamonaviy iqtisodiyotning barqaror 

rivojlanishi uchun sharoit yaratish va multiplikativ samarani taʼminlash, turistik bozorning 

zamonaviy segmentini rivojlantirish uchun innovatsion platformani yaratish uchun makro va 

mikro darajada aniq segmentatsiyani amalga oshirish kerak. 

